
Філасофія адной вандроўкі
Велапаход

17 красавіка – 20 красавіка 2004
Маршрут:

Мінск – Баранавічы – возера Свіцязь – Навагрудак – Уселюбы – рака Пліса – рака Неман – Іўе – вёска Чарэшля, “Партызанская стаянка” – Любча – рака Неман – Неманска-... канал – возера Кромань – Налібакі– Івянец – рака Іслач – Ракаў – Мінск.

Удзельнікі:

Спачатку нас было пяцёра, але ў нядзелю прыехаў Сярожка і нас стала шасцёра.
Уладзімір – бяззменны кіраўнік, душа нашай вандроўкі, якая ў вольны час зранку хадзіла маліцца невядомым багам на добрае надвор’е. Roweroгоншчык.
Марынка – харчовы паратунак, памочніца Валодзькі ў маленні, балбатуха па вызнанні і шпіён па прызнанні. Вясёлая. 

Уладзік(-слаў) – трапнае слова ці выраз да месца назапашаны ў хлопца на ўсё жыццё. Філосаф па жыцці і гісторык ў вандроўцы. Легендарны.
Сашанька – мужная асоба: змагалася з педалямі   да апошняга. Вольнадумскі філосаф і выдумшчык па натуры. Цёплы.

Каська – сціплы фатограф з вялікімі вачыма. Летапісец. Прыгодніцка-мокрая.
Сярога – якога знайшлі ў Іўе. “Хуткая дапамога” зламанаму roweru. Смешны.
“Паехалі, паехалі...”

Усё пачалася далёка да адпраўлення. Я вырашыла адпачыць і прыхапіла яшчэ і Сашку, які, на жаль, не пішчыць ад велапаходаў, як раблю гэта я. Улічваючы шматлікія ваганні майго розуму і прычыны адпачынку, вырашыла ісці з Валодзькам (трохі спорту не пашкодзіць для набыцця новых сіл). Застаецца толькі адстраляцца за курсавую...
Доўгачаканы момант настаў, я атрымала доўгачаканую адзнаку, і зараз розум можа адпачыць. Але не тут та было: у 3.30 раніцы трэба быць на вакзале.

Вось тут і пачаўся наш філасофскі адлік часу...

Нейкім цудам мы сабраліся разам (асабліва спадабалася катацца па начным горадзе). Настрой не па часе добры, спаць амаль не хочацца(!), і таму можна распачынаць падарожжа.
17 красавіка, 2004 субота

4.00 раніцы. Цягнік, нарэшце, крануўся з месца. Часу да Баранавіч шмат, таму па загаду кіраўніка пакуем rowery. 

Валодзька: - Странно, у Влада велосипед короче.

 Улад: - Но заметь, Володя, другой. Лучше, чем в прошлом году.
Валодзька: - Взрослее прежнего!
Ура-а-а-а!!! Паехалі!

6.40. раніцы. Мы на месцы. Баранавічы – мой любімы горад.

Пад шалёныя позіркі прахожых мы горда топаем па пероне з веласіпедамі.

Цікавая такса ў WC: 295 рублёў. Але чамусьці не ўсім даюць здачу!
Першыя кіламетры даюцца цяжка: трэба прывыкнуць да новага сродку руха. Надвор’е мяняецца. Сонейка дорыць нам першую ўсмешку, і вецер дуе ў спіну.
У 11.50 палову дарогі праехалі. Абед на возеры Свіцязь. Казачнае і загадкавае, яно не можа пакінуць безуважным ніводнага наведвальніка. Як і 5 год таму, калі я пазнаёмілася з ім упершыню, яно зноў пакінула важкі след у душы. Нездарма Адам Міцкевіч усхваліў Свіцязь у сваёй аднайменнай баладзе:
Лірычнае адступленне:
Свіцязь

Калі ты ў Наваградак трапіш, бывае,
Скіруй - не забудзь - на Плужыны2.
У пушчы, дзе сцежка гушчар расхінае,
Ты коней спыні ля альшыны.
Між дрэў, бы ў вяночку, адкрыецца воку

Там возера Свіцязь, як дзіва.
Як быццам хто шыбіну лёду звысоку

Сюды апусціў беражліва.
А здарыцца быць тут начною парою,

Застынеш, аддаўшыся чарам:
Рой зор над табою, рой зор пад табою

І месяцы два перад тварам!
Гадацьмеш: з-пад ног гэта ў неба нямое

Раўніна ідзе тут шкляная
Ці неба скляпенне сваё незямное

Пад ногі табе развінае.
Не можаш адрозніць у срэбным сутонні

Дно возера ўжо ад зеніту.
Як быццам вісіш ты ў нябесным бяздонні,

У нейкім разліве блакіту.
Прыемна так зрок падмануцца твой можа,

Калі цішыня тут пануе.
Ды пусціцца ўночы сюды ў падарожжа,

Хто толькі з адвагай сябруе.
Бо што ўжо нячысцік тут не вытварае!

З карчэўя глядзяць патарочы!
Ад страху дрыжыш, калі хто пра іх бае.

Не слухай пра іх супраць ночы!
А часам на возеры, дзесь пад вадою,

Бы чутна гаворка людская!
Жаночыя крыкі, шум грознага бою,

Званы б'юць, агонь выбухае.
Але ўсё ізноўку знікае ў імгненне -

На беразе толькі шум хвояў,
Ды з бездані быццам чыёсьці маленне

Да вуха даходзіць глухое.
Што б значыла гэта? Усякае людзі

Гадаюць - на дне ж не бывалі.
Дзе праўда, дзе выдумка ў згадках іх будзе -

Не скажуць і возера хвалі.
Пан блізкіх Плужынаў, у продкаў якога

І Свіцязь была ва ўладанні,
Задумаў раскрыць тайну з'явішча тога,

Дазнацца, ці праўдзяць паданні.
Заказваў прылады патрэбныя ў месце,

Пускаў многа грошай на гэта.
Звязалі ўжо невад тут локцяў3 пад дзвесце,

Чаўны ладзяць, баты4 ўсё лета.
Я раіў: пачаць бы - як робяць па сёлах -

Тут з Богам: хай прыме вітанні.
І пан заказаў мшу ў вакольных касцёлах,

Прыехаў ксёндз з Цырына ўранні.
На беразе стаў, апрануўшы арнаты5,

Усё акрапіў, пажагнаўся.
Пан знак падае тут - адчальваюць баты,

І невад пад хваляй схаваўся.
На дно паплаўкі пацягнуў ён з сабою,

У бездань - да сомаў і ліняў.
Канаты напяты: ідзе пад вадою

Паціху ўжо невад з глыбіняў.
Вось цягнуць на бераг яго хапатліва.

Што ў сецях? Вялізная рыба?
Магу расказаць, што злавілі за дзіва,

Ды толькі паверыце хіба?
Аднак раскажу я! Не рыбу спаймалі:

У сецях - кабета жывая!
Твар - ясны і гожы, а вусны - каралі,

Да плеч валасоў лён спадае.
На бераг ступае! Усе скамянелі

На месцы ад дзіўнай праявы.
У страху адгэтуль даць ходу хацелі,

Ды голас пачулі ласкавы.
Вы знайце, малойцы, - казала кабета, -

Тут судны спускаць - грэх вялікі.
Глыб возера ўсіх, хто забудзе пра гэта,

Глыне - не памогуць і крыкі.
Ты, пан, з сваёй хеўрай праз час найкароткі

Ляжаў бы ўжо там, пад вадою.
Ды ў гэтым краі спяць усе твае продкі,

І з намі ты - родны крывёю.
Другі ваш ратунак - што з Богам сюды вы

Усё-ткі прыйсці не забылі.
Праз вусны мае ён вам, Бог літасцівы,

Раскрыць хоча возера былі.
Дзе ў тонях цар-кветкі блішчаць, як каралі,

Дзе дрэмле чарот той бязмоўны,
Дзе рэжа вясло ваша гэтыя хвалі,

Стаяў колісь горад чароўны.
Шмат меў ён красунь, вабны быў розным ханам,

Ды тут што ні муж - быў як віцязь.
Закладзены некалі князем Туганам6,

Квітнеў праз вякі горад Свіцязь.
Тады не шумелі тут пушчы з вятрамі,

Жаўцелі скрозь жыта, пшаніца,
Наваградак з даляў маячыў мурамі -

Літвы тагачаснай сталіца.
Ды ў год нейкі з войскам вялізным цар з Русі

Яе аблажыў быў надоўга.
Прыціхла Літва ўся: паддацца б не змусіў

Ён сілай сваёю Міндоўга.
Міндоўг, што вёў войска з далёкай граніцы,

Пісаў майму бацьку - Тугану:
«Мой друг, на табе - абарона сталіцы,

Дай бой тут жа царскаму стану!»
Туган прачытаў князеў ліст, і ў хвіліну

Загад быў пасланы: да зброі!
Збіраў увесь горад у спеху дружыну -

Пяць тысяч прызвалася вояў.
У трубы зайгралі, і коннікаў хмара

За князевым рушыла сцягам.
Ды раптам спыніўся Туган ля штандара,

Аддаўшыся думным развагам.
Ды к замку каня павярнуў баявога

І мовіў мне: «З местам што ж будзе?
Хто вас абароніць ад хціўца ліхога,

Калі не мячы нашы й грудзі?
А рушым усёй грамадою да бою,

Я ж вамі тады рызыкую.
Калі ж раздзялю сваё войска малое,

Ці ж сябру свайму памагу я?»
Сказала ў адказ я: «Баяцца не трэба:

Нас Бог зберажэ, ойча мілы -
Я сніла: над горадам нашым праз неба

Анёл пралятаў яснакрылы.
Ён Свіцязь азорыў мяча бліскавіцай

І пер'ем дзівосным, бы сонцам.
«Пакуль дзесь мужы, - мне сказаў, - будуць біцца,

Я стануся ў вас абаронцам».
Паслухаў Туган і да войска вярнуўся.

Ды ноч толькі свет ачарніла,
Здалёк тупат коней і голас пачуўся,

«Ура» нас усіх аглушыла.
Б'юць сцены таранам, грукочуць гарматы,

Град стрэлаў - што робіцца ў свеце?
Збягаюцца ў замак жанкі і дзяўчаты,

Дзяды і маленькія дзеці.
«У замак усе! - крык нясецца. - За намі

Русь валіць - хутчэй замыкацца!
Ах, лепей загінем, паб'ём сябе самі,

Чым лютаму ворагу здацца!»
У сэрцах людзей ужо гнеў заміж страху:

«Усе нашы скарбы - у стосы!»
І тут жа іх паляць - агонь вышай гмаху,

А крыкі ляцяць пад нябёсы:
«Хай будзе пракляты, хто смерці не хоча!»

Спыніць тут забойствы хачу я,
Ды ўсе пад тапор клалі голаў ахвоча -

Мяне ж аніхто і не чуе!
Што ж болей злачынна: тым ордам паддацца,

Надзець кайданы ўсім з пакорай
Ці самазабойцамі ў свеце нам стацца?

Што лепей, скажыце, што горай?
Як смерць лепш прыняць нам? Хто тут дапаможа?

Прасіла я продкамі ўсімі:
«Хай гром лепей спаліць наш горад, о Божа,

Ці возьме зямля нас жывымі!»
Тут яснасць дзівосная цемрыва ночы

Ушчэнт разганяе наўкола.
На дол, дзе стаяла, кірую я вочы,

Ды толькі не бачу ўжо дола.
У бездань пайшло ўсё. Цяпер што ні лета

Тут краскі цвітуць ля вясёлкі.
Знай: Свіцязі жонкі і дочкі ўсё гэта -

Іх Бог перакінуў у зёлкі.
Такія бялюткія гэтыя кветкі!

Нібы матылі над вадою!
Ліст - цёмна-зялёнага колеру: гэткі

У елкі пад снегам зімою.
Цнатлівасць жаночая ў кветках найчыстых

Ужо тут не знікне ніколі.
У вольнай цішы, між гаёў тых цяністых

Ніхто не кранецца іх болей.
Папробаваў цар быў і рускія зграі

Іх рваць пасля той перамогі -
Хто грудзі чароўнымі кветкамі маіў,

Хто шлем аздабляў імі строгі.
Ды кожны, хто кветак рукамі кранаўся -

Была ў іх нябачная сіла, -
У крук ад страшэнных пакутаў згінаўся,

І смерць яго тут жа валіла.
Час з памяці сцёр усе дзеі былыя,

Ды толькі пра дзень страшнай кары
І сёння расказваюць людзі старыя,

А кветкі здаўна клічуць - цары».
Паведаўшы ўсё, пані зноў адступае,

За ёй - тонуць баты і чоўны.
Б'е хваля аб бераг, чароты гайдае,

І лесам пабег шум няроўны.
І вось раздалася вада да глыбіняў:

Красуню ў абдымкі прымае,
Навек закрываючы хваляю сіняй...

З тых дзён - цішыня тут нямая.

1820

І вось яно перад намі: легендарнае, чароўнае, празрыстае, нібыта сапраўды нешта звышнатуральнае мае да яго дачыненне. Крые некую загадку, мае сваю таямніцу...

Менавіта на прыродзе,  на такім чароўным месцы, ізноў вяртаешся ў краіну мроі. Адрываешся ад зямлі і ляціш з першымі птушкамі ў паднябессе, шукаючы свайго прытулку, свайго месца ў гэтым жыцці. Чалавек – асоба загадкавая, якая нясе ў сабе і добрае, і дрэннае. Але зведаць усе яго таямніцы немагчыма. Мы проста жывем, і кожны дзень перад намі з’яўляецца нешта новае, нешта зусім невядомае. І мы, як тыя птушкі, лётаем па гэтым свеце, шукаючы лепшай долі.
Да абеда праехалі 42 км ~ палова пуці. Валодзька і Улад купаліся. Па дзікім крыкам становіцца зразумела, што вадзічка дастаткова “цёплая”, вось чаму яны так крычалі ад радасці.

І зноў у дарогу: далёкую і невядомую. Наша мэта – Наваградак!

Лірычнае адступленне:
Якуб Колас

Думкі ў дарозе

(скарочана)

І куды ты нясеш мяне, няведамая дарога?

А неба! Далёкае, няведамае, сіняе неба! Тысячы, мільёны гадоў пазіраеш ты, без долю, без трывогі, пазіраеш на ўсіх роўна: на чалавека, на звера, на птушку, на самую меншую мушку, на жывых і нежывых, на нашу бедную зямлю, на зямлю, прагноеную людскімі трупамі, залітую крывёю і горкімі слязьмі сіраты народа.

Далёкае неба! Сіняе неба! Што ёсць на свеце дзіўнейшае, як ты? Высокае сонца, былыя хмаркі, як пух, плывуць і плывуць адна за адною, родзяцца, прападаюць, сплываюцца ў цёмную хмару, звісаюць над полем і лесам, блішчуць маланкамі, трасуцца громам, разліваюцца чыстымі халоднымі кроплямі і шчыра льюцца на зямлю.
Далёкае неба! Сіняе неба! Як ціха на небе ўночы! Срэбраны месячык, то круглы, то вузкі, як серп, як хораша свеціць над чорнаю цемрай, што густа засцілае белы свет! А далёкія зорачкі! Як добра ў ціхую ночку! 

Далёкае неба! Сіняе неба! І як можа асмеліцца думка чалавека выдумаць у табе, яснае неба, пекла, агонь, што ніколі не тухне, смалу, што вечна кіпіць!
Далёкае неба! Сіняе неба! І як апаганілі людзі хараство тваё, неба, у сваіх думках!

А дарога мая чуць віднаю шэраю ніткаю ідзе ўсё далей і далей, круціцца, абвіваецца наўкруг курганоў, узбягае на горы, спускаецца ў лагчыны, прападае ў лесе пад жывою страхою высокіх хвой і ялін. Зноў пайшла раўней мая дарога, зноў вачам адкрываюцца новыя абразы свету, іншыя галасы чуе маё вуха, іншыя думкі родзяцца ў маім сэрцы.

Куды ты нясеш мяне, няведамая дарога?

О мой родны край! Хмурна пазіраеш ты з сіняга туману, што лёг па краях палёў, дзе неба, спусціўшыся нізка, абнімаецца з беднаю зямлёю. Парэзалі цябе вузкія сялянскія дарогі, чорныя сцежкі, рэкі і азёры, лагчыны і балоты, лясы і горы.
О, Навагрудак, горад – мара і легенда!
Лірычнае адступленне:
Зямля наваградская! Край мой родны!
Славутага пяра Трамбецкага1 ты годны!
Красой садам Гумані ты і Віслы роўны -
Не бачыць гэтага хіба дзівак вандроўны,
Што славіць толькі край, дзе ўсё ў прыродзе ззяе,
Хоць жыць там людзям мо яна і не спрыяе...
Адам Міцкевіч, “Бульба”
 Асабліва торкнулі наваградскія горкі! ROWERY як тыя ослікі– уперліся і не хочуць ехаць.
Настрой гістарычна-краязнаўчы. На галоўнай пляцоўцы, насупраць дома-музея Адама Міцкевіча, група турыстаў зачытвалася легендамі старога горада. Астатнія спалі.

Не пакінулі без увагі і мясцовыя магазіны – галоўную выдатнасць чароўнага Наваградка.

А ў галаве мільгацелі думкі: Міндоўг, рыцары, каранацыя, прыгожыя дамы, каханне... Колькі яшчэ таямніц мае гэты горад? Гэта нікому, на жаль, не вядома. Але адчуць рэшткі гэтага настрою, гэтай велічы мы здолелі. І ня гледзячы на сучасны знешні выгляд, на новыя адносіны паміж людзьмі мы здольныя акунуцца ў краіну Мроі і адчуць сябе рыцарамі і прыгожымі дамамі...
Наваградак размешчаны на гары, таму і спускацца, вядома, адна асалода. Гэта мы і зрабілі пасля невялікага экскурсу па гарадку.

Наступны прыпынак – Усялюб. Дарэчы, дастаткова гуманістычная назва і добрае тлумачэнне характару і настрою жыхароў вёскі. 

Гістарычная даведка:

У мястэчку размешчаны першы мураваны каталіцкі храм на Беларусі, які быў пабудаваны ў XV стагоддзі. Спачатку ён насіў імя Св.Андрэя – хутчэй за ўсе ад заснавальніка , кіеўскага ваяводы і ўладальніка мястэчка Андрэя Невяровіча. У 1576 годзе ў храме быў кальвініскі збор, а ў 1642 годзе храм вярнулі католікам. З таго часу касцёл вядомы як храм Св. Казіміра. Гэты памятнік готыкі не мае сабе падобных не толькі на тэрыторыі Беларусі, але ў Літве і Латвіі. Ёсць падобны толькі ў Эстоніі.
У часы СССР храм быў спалены, і толькі ў 1990 годзе ўзноўлены пры падтрымцы мясцовых жыхароў.

Сонца ўжо заходзіць за гарызонт і трэба шукаць начоўку. 
Бераг ракі Пліса прытуліў нас на ноч. Праблем з дровамі не было, а вось дзяжурылі пад знакам:

“Не убейся на горе в сланцах!”

і гэта пасля таго, як красовак утапіла ў рэчцы.

Задавальнення шмат. А заўтра чакаем Сярогу.

18 красавіка, 2004 нядзеля
У нядзелю выхадны дзень,  але толькі не ў нас. Валодзька і Марынка ізноў  маліліся свайму невядомаму богу, але вецер, чамусьці, дуў у твар, а не ў спіну. Зхалявілі.
Выязджаем у 8.30 раніцы. На Нёмане робім першы прыпынак. З’явілася сувязь з Сяргеем(едзе ў цягніку). Вырашылі ехаць у Іўе, бо ўжо ж вельмі холадна проста сядзець і чакаць. 
Да Іўя дабраліся без перашкод. Сярогу знашлі на цэнтральнай пляцоўцы імя Леніна. Доўгія спрэчкі каля касцёла вымусілі задумацца пра філасофію рэлігіі, пра яе сэнс і значэнне ў жыцці чалавецтва. Фізікі і лірыкі спрачаліся пра сэнс быцця. 

Зваротны пуць супраць ветра выбіў мае калені. Асабліва правую. Упершыню.  Своечасовая мед.дапамога дапамагла дажыць да вечара.

Дарога ў асноўным супраць ветра і па мелкім пясочку (1 км > чым 3 км па асфальту). Вучуся карыстацца “коробкой передач” свайго  ROWERA. 
Знайшлі партызанскую стаянку(трошкі адноўлена). 

Гістарычная даведка:

У 1975 годзе было прынята рашэнне аб стварэнні ў вёсцы Чарэшля музея “Партызанская слава”. Экспазіцыя музея ў мясцовай школе займае каля 100м2. Асноўная частка знаходзіцца у лесе, дзе ў час вайны дыслацыравалася брыгада імя Дзяржынскага (5га). Былі адноўлены зямлянкі, медсанбат, лазня, вучэбны палігон, калодзеж. Зараз гэта мемарыяльны комплекс.

 Абедаем каля Нёмана. І зноў філасофскія спрэчкі пра XX стагоддзе: пра знакамітых людзей і іх значэнне ў сусветнай гісторыі. Ленін, Гітлер, Брэжнеў. Не забыліся і на Пятра I – вядомага рэфарматара.
Пры выездзе ў Валодзькі прабіла колы. Клеімся. Жыццё плыве нетарапліва, але наперадзе яшчэ шмат дарог (асабліва пясочных і з ветрам у твар).

Наступны прыпынак – Любча. 

Гістырычная даведка:

Любчанскі замак – адзін з апошніх памятнікаў традыцыйнага замкавага будаўніцтва ў Беларусі. Яго будоўля пачалася ў 1581годзе, а скончылася ў пачатку XVIIст. Сцены замка ўзведзены на высокім беразе Нёмана. З трох бакоў быў роў шырынёй да 30м, а глыбіней да 7-10м. Масіўныя трохярусныя вежы падобны на вежы Мірскага замка. На замчышчы знаходзіўся драўляны, а пасля каменны палац.

 Пасля доўгіх скітанняў знайшлі магазін, заехалі ў замак на беразе Нёмана. 
Да месца стаянкі не даехалі 10 км. Стаім у нейкім балоце. Да вады як да Амерыкі. Стаміліся (праехалі 86км). Дзень атрымаўся!

19 красавіка, 2004 панядзелак

Праспалі дзяжурства (Улада ледзьве выпіхнулі з палаткі).

Выехалі ў 10.30.

Дарога спачатку дастаткова цяжкая, бо баліць усё цела. Шукаем возера Кромань (дарэчы, знаходзімся на тэрыторыі Налібоцкай пушчы). Возера нарэшце знайшлі, але купацца не сталі. 
Асаблівага ўражання яно на нас не аказала (як чакалі). 

Пасля гэтага трошкі заблукалі па дарозе, і пачаліся сапраўдныя дзюны. Шукаем мястэчка Налібакі. І калі ўжо зусім страцілі надзею на яго існаванне, пачаліся глюкі: асфальтавая дарога па ветру. 

У Налібаках спустошылі мясцовы магазін. На беразе невялічкага возера зрабілі перакус (асабліва парадваў сок з морквы!). 

Праз вельмі кароткі час быў і абед. Плотна паеўшы (мабыць, асабліва Сашка) ламанулі з новымі сіламі. Нельга так рабіць, бо потым бывае дрэнна. Вось Сашка, напрыклад, зламаў педаль. І не абы-як, а ў месцы зваркі. Увесь астатні час рамантаваліся. Амаль страцілі надзею на паратунак. Тут дапамог Сярога: ён талкаў Сашку пад горкі. Можа мне педаль зламаць, каб Сярога звярнуў увагу?

Накіраваліся на Івянец. Дарога сапраўды прызначана для ROWERAW. У Івянцы, калі з’явілася мабільная сувязь, Марынка далажыла пра ўсе дзеянні групы ў Мінск. Спытаеце, для чаго? Не вядома. 

Пасля Івянца шукаем месца для стаянкі. На гэты раз стаім на рэчцы Іслач, дзе звычайна адбываецца адкрыццё новага воднага сезону.   
Увечары Сярога аддаў сюрпрыз, і мы разам смажылі зефір на агні. Улад казаў, што павінна быць смачна.

Праехалі 77 км. 
20 красавіка, 2004 аўторак
Прачнуліся з адчуваннем хуткага вяртання дадому, таму збіраліся не спяшаючыся. Вельмі ўжо не хацелая зноў акунацца ў праблемы будняў.

Сёння выхадны дзень, таму машын на дарозе шмат: усе вяртаюцца ў Мінск. Едзем амаль без перапынкаў (асабліва цяжка дагнаць Марынку). Баліць пятая кропка. 

Ну вось і кальцавая дарога. Час развітвацца. Даядаем рэшткі шакаладнай раскошы і раз’язджаемся  ў розныя бакі. 

Па горадзе перамяшчаемся пад пілбным наглядам прахожых. Здаецца, што ў наш час высокіх тэхналогій і інфармацыйных адносін можна яшчэ здзівіць чалавека: трэба проста праехаць па горадзе на веласіпедзе з вялікім рукзаком на багажніку. Вось дзіва!!!

На гэтым усё. Усім вялікі дзякуй і да новых сустрэч!
